
530 dekabr 2018-ci il, bazar

– Doğma Vətənimiz 
Azərbaycanda və dünyanın 
müxtəlif ölkələrində yaşayan əziz 
həmvətənlər! 

Çox hörmətli “Xalq qəzeti”nin 
oxucuları!

Sizi 31 Dekabr – Dünya 
Azərbaycanlılarının Həmrəylik Günü 
və Yeni il münasibətilə səmimi 
qəlbdən təbrik edir, sizə həyatda 
cansağlığı və səadət, fəaliyyətinizdə 
yeni-yeni uğurlar arzulayırıq!

Şərəfli tarixi keçmişə, çox-
saylı ziyalılara, tarix boyu əldə 
etdiyi möhtəşəm elm, sənət və 
mədəniyyət uğurlarına, zəngin 
təbiətə, əlverişli geopolitik mövqeyə, 
müxtəlif təbii resurslara, intellektual 
insan kapitalına malik Azərbaycan 
müasir dünyada özünəməxsus 
yeri, mövqeyi olan güclü dövlətdir 
və dünyanın  hansı güşəsində 
yaşamasından asılı olmayaraq, 
hər bir azərbaycanlının qürur  
mənbəyidir.  Azərbaycan məfhumu 
dünya azərbaycanlılarını vahid 
ideya, məqsəd və məram ətrafında 
birləşdirə bilən müqəddəs, ali 
dəyərdir! Təsadüfi deyildir ki, dünya 

azərbaycanlılarının həmrəyliyinin 
əsasında dayanan ümummilli ideya 
məhz azərbaycançılıq ideologi-
yasıdır. Ümummilli lider Heydər 
Əliyev tərəfindən  əsası qoyulan 
bu ideologiyanın mənəvi inteqra-
tiv potensialı sayəsində dünya-
nın müxtəlif yerlərində yaşayan 
azərbaycanlılar müqəddəs Vətən 
məfkurəsi ətrafında sıx birləşmiş, 
onlarda xalqın, millətin taleyüklü 
məsələlərinə vahid mövqedən 
münasibət formalaşmışdır. Artıq bu 
gün dünyanın istənilən yerində ya-
şayan azərbaycanlıların mənafeyini 
müdafiə edən,  onların vahid ideya 
ətrafında birləşməsində maraqlı 
olan müstəqil,  güclü Azərbaycan 
Respublikası vardır! 

Otuz ilə yaxın müstəqillik 
yolu keçmiş Azərbaycan hazırda 
möhtərəm Prezidentimiz cənab 
İlham Əliyevin rəhbərliyi ilə öz inki-
şafının keyfiyyətcə yeni mərhələsinə 
qədəm qoymaqdadır. 

Bir göz qırpımında ötüb keçən 
2018-ci il artıq tarixə qovuşur. Bu il 
də müstəqillik tariximizdə öz layiqli 
yerini tutacaq, rastlaşdığımız bütün 
çətinliklərə baxmayaraq, xalqımı-
zın uğur salnaməsinə yazılacaq. 
Bu salnaməni yazanlardan biri də 
alimlərdir. Məhz onların yuxusuz 
gecələrinin axtarışları, kəşfləri, 
ixtiraları həyat adlanan “mexanizmi” 
hərəkətə gətirir və tərəqqini təmin 
edir. 

Yola saldığımız 2018-ci ili 
Azərbaycan elmi üçün də uğur-
lu hesab etmək olar. Bu il, hər 
şeydən əvvəl, Azərbaycan Milli 
Elmlər Akademiyası üçün islahat-
larla müşayiət olunan yeni yüksəliş 
mərhələsi kimi yadda qaldı. AMEA-
nın intellektual potensialının inkişafı, 
onların daha geniş miqyasda elmi 

və elmi-təşkilati fəaliyyətə cəlb 
edilməsi istiqamətində kompleks 
tədbirlər həyata keçirildi.  Müasir 
şəraitdə elmi işin daha effektiv 
həyata keçirilməsi üçün elmi poten-
sialla iş sahəsində yeni idarəçilik 
mexanizmlərinin tətbiqini təmin 
edən layihələr işlənib hazırlandı. 
İntellektual gəncliyi ölkənin ümumi 
inkişaf tempinə uyğunlaşdırmaq, 
elmimizin gələcək taleyinin etibarlı 
əllərdə qorunmasını təmin etmək 
məqsədi ilə gənc alimlərlə bağlı bir 
sıra addımlar atıldı. 

Bizim hədəfimiz Azərbaycan 
aliminin dünyaya müasir elmi 
informasiya daşıyıcısı kimi inteqra-
siyasına nail olmaqdır. Bu məqsəd 
xaricdə və Azərbaycanda yaşayan 
hər bir azərbaycanlı alim və zi-
yalı qarşısında böyük məsuliyyət 
qoyur. Azərbaycan Respublikasının 
Prezidenti cənab İlham Əliyevin 
də vurğuladığı kimi, Azərbaycan 
elm sahəsində də regionun lider 
dövlətinə çevrilməlidir. İnanırıq ki, 
qarşıya qoyulan məqsəd və ide-
yalar tezliklə öz gerçək nəticələrini 
verəcəkdir.

Azərbaycan elmi dünya el-
minin bir parçasıdır. Müasir za-
manda alimlərimiz öz səylərini 
birləşdirərək xalqımıza, dövlətimizə 
xidmət edirlər. Dünyada isə iqtisadi 
böhran davam edir, münaqişələr, 
təbii fəlakətlər hər gün, hər saat 
kimlərinsə ömrünə son qoyur. Bu 
baxımdan Azərbaycan sanki fırtınalı 
dəryada möhtəşəm bir sabitlik adası 
kimi, istisna olaraq qalmaqdadır. 
Qarşıdan gələn 2019-cu ilin iyun 
ayında bu xəttin əsasını qoymuş – 
xalqımızın ümummilli lideri Heydər 
Əliyevin respublika rəhbərliyinə ilk 
gəlişindən əlli il ötür. Əlli illik sosial-
iqtisadi inkişafın nəticəsidir ki, bu 

gün Azərbaycan regionun aparıcı 
dövlətidir. 

Təbiidir ki, gələcəyə aparan 
sosial-iqtisadi inkişafın əsasında ən 
başlıcası intellekt dayanır. Sevin-
dirici haldır ki, alimlərimizin əməyi 
dövlətimiz tərəfindən layiqincə 
qiymətləndirilir. Buna misal kimi 
onu əlavə etmək istərdim ki, aprel 
ayının 11-də keçirilmiş prezident 
seçkilərinə cəmi bir gün qal-
mış dövlət başçısı cənab İlham 
Əliyev hər il mart ayının 27-ni 
Azərbaycanda “Elm günü” olaraq 
qeyd olunması haqqında sərəncam 
imzaladı. Azərbaycan alimləri bu 
sərəncamı dövlət başçısının elmə, 
elm adamlarına göstərilən qayğı-
nın təcəssümü kimi qiymətləndirir, 
möhtərəm Prezident cənab İlham 
Əliyevin ətrafında sıx birləşərək, 
bundan sonra da cəmiyyətimizin 
tərəqqisi üçün ön sıralarda 
gedəcəklərini ifadə edirlər.

Mən inanır və ümid edirəm 
ki, qarşıdan gələn 2019-cu ildə 
Azərbaycanın elmi potensialı bir 
tərəfdən dövlətin günü-gündən 
elmə artan diqqət və qayğısı, digər 
tərəfdən də özünün daxili intel-
lektual səfərbərliyi sayəsində yeni 
dövrün tələbləri baxımından daha 
mütəşəkkil və sistemli xarakter ala-
caq, respublikanın sosial-iqtisadi və 
mədəni-mənəvi inkişafında bundan 
sonra da yaxından iştirak edəcək, 
dünya elminə öz layiqli töhfələrini 
verəcəkdir.

Əziz həmvətənlər! 
Bir daha sizi 31 Dekabr –  

Dünya Azərbaycanlılarının 
Həmrəylik Günü və Yeni il 
münasibətilə ürəkdən təbrik edir və 
sizə Vətənimiz Azərbaycan naminə 
atdığınız bütün addımlarda uğurlar 
arzulayırıq! 

Bayramlarınız mübarək olsun!

– Yola saldığımız 2018-ci il Azərbaycan 
tarixinə uğurlu il kimi düşdü. Cənab Prezident 
İlham Əliyevin və Birinci vitse-prezident Meh-
riban xanım Əliyevanın göstərdikləri dövlət 
qayğısı sayəsində həm ölkə daxilində, həm də 
onun hüdudlarından kənarda bütün sahələri, 
o cümlədən elm, təhsil, eləcə də səhiyyə 
sahələrini əhatə edən qlobal problemlərin 
mükəmməl şəkildə öz həllini tapması  diqqəti 
cəlb edir, hamıya xoş ovqat, bayram əhval-
ruhiyyəsi bəxş edir.

2018-ci ilin ən xoş müjdələrindən biri 
Azərbaycan Xalq Cümhuriyyətinin yaradılma-
sının 100 illik yubileyinin dövlət səviyyəsində 
genişmiqyaslı təntənələrlə qeyd edilməsi 
oldu. Bu il həm də Azərbaycanda Səhiyyə 
Nazirliyinin yaradılmasının bir əsrlik yubi-
leyinin təntənəsi ilinə çevrildi. Ötən illərin 
tarixi hadisələrinə nəzər saldıqda görürük ki, 
Azərbaycan səhiyyə sistemi, elm və təhsil 
sahələri bu illər ərzində çətin, lakin böyük 
nailiyyətlərlə zəngin olan şərəfli bir yol keçib. 

Son illər ölkəmizin sözügedən sahələrinin 
beynəlxalq əlaqələrinin genişlənməsində və 
dünyanın analoji sahələrinə yaxından inteq-
rasiyasında dahi Heydər Əliyevin uzaqgörən 
siyasəti nəticəsində təsis edilən 31 Dekabr – 
Dünya Azərbaycanlılarının Həmrəylik Günü-
nün təsir dairəsinin böyük olması danılmaz 
həqiqətlərdəndir. Bu baxımdan ölkəmizdə 
dünya azərbaycanlılarının qurultaylarının 
keçirilməsi, dövlət başçımızın xaricdə yaşayan 
soydaşlarımıza hərtərəfli dəstək verməsi, əsl 
atalıq qayğısı göstərməsi millətimizin birliyinin 
möhkəmlənməsinə, Azərbaycan diasporunun 
qüdrətlənməsinə gətirib çıxarıb. 

Ölkəmizin dünyanın inkişaf etmiş 
dövlətləri ilə bir sırada dayanmasını təmin 
edən cənab Prezidentin misilsiz xidmətləri 
beynəlxalq aləmdə, eləcə də qardaş Türkiyə 
Cümhuriyyətində ardıcıllıqla izlənilir. Məhz 
bunun nəticəsidir ki, 2018-ci ilin yekunlarına 
görə cənab Prezident İlham Əliyev Türkiyədə 
səmimi, işgüzar, uğurlu və Türkiyə dövlətinin 
dostu meyarlarına görə “İlin dövlət baş-
çısı” seçilib. Bu da Azərbaycan xalqını, o 
cümlədən ölkəmizin bütün səhiyyə, elm  və 
təhsil işçilərini ürəkdən sevindirir, onları  yeni 
nailiyyətlərə ruhlandırır.

Artıq Azərbaycan torpaqlarına 2019-cu 
təqvim ili qədəm qoymaqdadır. Xalqımız yola 
saldığımız il kimi, bu ili də yüksək əhval-
ruhiyyə ilə qarşılayır. Çünki bizim dünya 
şöhrətli Prezidentimiz, onun sərkərdəliyi 
altında yaradılan güclü ordumuz, onla-
rın arxasında isə öz yenilməzliyi, mərdliyi, 
dəyanəti, vətənpərvərliyi, vətənsevərliyi ilə 
seçilən möhtəşəm xalqımız vardır. Heç şübhə 
etmirik ki, Ali Baş Komandanın rəhbərliyi 
altında müzəffər ordumuz Cocuq Mərcanlıdan 
İrəvana, Şuşaya, Xocalıya, Laçına və işğal 
altında olan digər əzəli torpaqlarımıza gedən 
yollarımızı erməni işğalından azad edəcək, 
xalqımıza yeni-yeni bayram ovqatları bəxş 
edəcəkdir. Biz buna inanırıq və bu inamla da 
Vətənə xidmət edirik.

Əziz həmvətənlər! Fürsətdən istifadə 
edərək cənab Prezidentimiz İlham Əliyev 
və Birinci vitse-prezident  Mehriban xanım 
Əliyeva başda olmaqla bütün Azərbaycan 
xalqını, o cümlədən ölkəmizin  səhiyyə, elm 
və təhsil sistemi işçilərini 31 Dekabr – Dünya 
Azərbaycanlılarının Həmrəylik Günü və Yeni 
təqvim ilinin gəlişi münasibəti ilə ürəkdən 
təbrik edir, Ulu Tanrıdan hamıya möhkəm can-
sağlığı, aydın səma, əmin-amanlıq diləyirəm.

Akif ƏLİZADƏ,  
Azərbaycan Milli Elmlər 
Akademiyasının prezidenti, 
akademik 

ƏHLİMAN ƏMİRASLANOV,  
akademik, SSRİ Dövlət mükafatı 

laureatı, Milli Məclisin səhiyyə 
komitəsinin sədri

Əvvəlki illərdə olduğu kimi, 
yola saldığımız 2018-ci ildə də 
ölkəmizin sosial-iqtisadi inki-
şafı davam etdirilib, Bakıda və 
bölgələrdə abadlıq-quruculuq 
işləri görülüb,  yeni iş yerləri 
açılıb, əhalinin güzəranının 
yaxşılaşdırılması istiqamətində 
mühüm addımlar atılıb. Amma 
xalqımızın hər gələn Yeni 
ildən mühüm bir gözləntisi 
də  olur ki, bu da təxminən 
30 ildən bəri həllini gözləyən 
Dağlıq Qarabağ problemidir. 
Bu problemin sülh və danı-
şıqlar yolu ilə nizamlanması 
istiqamətində 2018-ci ildə də 
mühüm addımlar atıldı. Ümid 
edirik ki, qədim torpağımız 
Qarabağı, nəhayət ki, 2019-cu 
ildə düşməndən azad etmək 
üçün yeni imkanlar yarana-
caq. Bunun üçün Azərbaycan 
dövləti, xüsusən Prezident 
İlham Əliyev tərəfindən ciddi 
səylər göstərilməkdədir.  

Yeni il bayramı ərəfəsində 
xalqımız başqa bir əziz bay-
ramını - 31 Dekabr  Dünya 
Azərbaycanlılarının Həmrəylik 
Gününü də böyük həvəslə qeyd 
edir. Belə günlərdə milli duyğu 
və düşüncələrimiz aşıb-daşır, 
arzu-diləklərimiz sabaha qa-
nad açır. Dünyanın hər yerində 
soydaşlarımızın fəal iştirakı ilə 
anamız Azərbaycanın şərəfinə 
təntənələr qurulur. 

Şübhəsiz ki, həmrəylik 
duyğusu bizi güclü edir, öyünc 
və sevincimiz həyat eşqimizi 
yüksəldir. Həmin gün dünyanın 
müxtəlif guşələrinə səpələnmiş 
soydaşlarımız yenidən bir araya 
gələrək görülmüş işləri saf-çürük 
edir, gələcək üçün yeni planlar 
qururlar. Şükürlər olsun ki, indi 
dünyanın, xüsusən Qərbin, 
demək olar ki, bütün ölkələrində 
Azərbaycan diasporu fəaliyyət 
göstərir. Son illərdə Azərbaycan 
diaspor təşkilatları öz güclərini 
dünya türk təşkilatlarının gücünə 
qataraq daha da qüvvətləniblər 
və öz sözlərini daha cəsarətlə 
deyir, haqq səsimizin dünyada 
daha yüksəkdən səslənməsini 
təmin edirlər. 

Bəli, bu gün eldə, obada, 
bütün Azərbaycanda bayram-
bayrama qarışıb. Bayramınız, 
mübarək, əziz dostlar, əziz 
həmvətənlər! İlləriniz bir-
birindən uğurlu gəlsin! Yeni 
ilimiz taleyüklü problemimiz 
olan Qarabağın ana Vətənə 
qovuşması ili olsun!   

2019-cu il – Donuz  
(Qaban) ilidir

Qarşıdan gələn 2019-cu il 
Donuz (Qaban) üstündə təhvil 
olur. Qaban Çin təqviminin 
Siçan, Öküz, Pələng, Əjdaha, 
İlan, At, Keçi, Meymun, Xoruz 
və İtdən sonra 12-ci – sonuncu 
ilidir. 2019-cu ilin heyvan-simvo-

lu - Sarı Torpaq Donuzudur.
5 fevral 2019-cu və 24 yan-

var 2020-ci il tarixləri arasında 
doğulmuş insanlar Şərq təqvimi 
üzrə Torpaq Qabanının nişanı-
na aiddirlər. Bu ildə doğulanlar 
çox inadcıl və dözümlü olur, öz 
hədəflərinə çatmaq, mütləq uğur 
qazanmaq üçün səylə çalışırlar. 
Buna görə də onlar çox qiymətli 
işçi ola, müdiriyyət tərəfindən 
sevilə bilirlər. Sarı Torpaq Do-
nuzu ilində doğulmuş insanlar, 
eyni zamanda, düşüncəli və 
ehtiyatlı olurlar. Onlar nəsə bir 
işə başlamazdan, yaxud bir fikir 
söyləməzdən əvvəl min dəfə 
düşünürlər. 

Donuz ilinin balaları hamıyla 
mehriban və nəzakətli davran-
mağa çalışırlar. Onlar kömək 
üçün nadir hallarda müraciət 
etsələr də, başqalarına kömək 
etməkdən çəkinməzlər. Bu cür 
praktika həyatda donuzlara 
çox kömək edir. Onlar heç vaxt 
ətrafındakılara qarşı şübhə ilə 
yanaşmağı sevməzlər, buna 
görə də asan aldadılırlar. 

Donuz çətin vəziyyətə 
düşdükdə sakit və təmkinli dav-

ranar, hətta ən ciddi problemlə 
üzləşdikdə onun həllinə ölçülü-
biçili, ehtiyatlı yanaşar. Güclü 
məsuliyyət hissinə malik olması 
donuzlara başladığı işləri sona 
çatdırmaqda kömək edər. 

Donuz üçün ən yaxşı dövr - 
payızdır, xüsusilə noyabr ayıdır. 
Qabanın rəngləri  sarı, qızıl, 

boz və qəhvəyidir.  Onun üçün 
xoşbəxt rəqəmlər isə 2,5 və 8 
hesab olunur. Sevimli gülləri 
-- uğur çiçəkləri qızçiçəyi və 
hortenziyadır. 

Ədəb, mehribanlıq, 
comərdlik, ünsiyyətçillik, 
qonaqpərvərlik, qaydalara  riayət 
etmək – budur Qaban ilində 
doğulmuş insanların xarakterinin 
müsbət xüsusiyyətlərinin nata-
mam siyahısı. Bundan başqa, 
simvolun nümayəndələri hər şeyi 
dəqiq təhlil etməyi sevirlər, buna 

görə onlarda, demək olar ki, heç 
vaxt maliyyə problemi olmur. 
Və yaxşı zövqə malik olmala-
rı və dəbi lazımınca izləmək 
qabiliyyəti həmişə onların zərif 

və cazibədar görünməsinə im-
kan verir.

Qaban ilində dünyaya 
gələnlərin daha bir xarakterik 
xüsusiyyəti sadəlövhlükdür. 
Ailə qurmaq məsələsinə 
gəlincə, Qabanların Dovşan-
larla və ya Qoyunlarla nikahı 
daha möhkəm olur. 

2019-cu ili  
necə qarşılamalı?

Şərq təqviminə əsasən, 
2019-cu ili qarşılayarkən onun 
himayəçisini düzgün seçmək, 
sarı çalarlı bəzəklərdən 
istifadə etmək lazımdır. Bay-
ram ərəfəsində evinizi gözəl 
bəzəmək arzuolunandır. Eyni 
zamanda, Qabanın təsvirini 
mebellərin, divarların, ya-
xud adicə güzgülərin üzərinə 
yerləşdirmək olar. 

Yeni il masasını rəngarəng 
yeməklərlə bəzəməyi də unut-
maq olmaz. Çünki Torpaq Donu-
zu bolluğu sevir. Bu yeməkləri 
hazırlayanda isə nəzərə almaq 
lazımdır ki, donuz ətindən 
başqa istənilən məhsuldan 
istifadə etmək olar. Amma 
arzuolunandır ki, masada sarı 
rəng üstünlük təşkil etsin. Buna 
görə yeməklərə daha çox 
tərəvəz – kök, limon, banan və 
sair əlavə etmək lazımdır. Yeni il 
masasında balıq da az miqdarda 
olmalıdır. 2019-cu ili himayəçini 
– Sarı Torpaq Donuzunu yalnız 
bu halda sevindirmək olar. 

(ardı 6-cı səhifədə)

yeni ilə 
yeni arzularla!..

Dünya yeni təqvim ilinə  – 2019-cu ilə qədəm 
qoyur. Hər il dünyanın bir çox xalqları dekabrın 31-dən 

yanvarın 1-nə keçən gecəni böyük sevinc və ümidlərlə 
qarşılayırlar. İnsanlar Yeni il kimi bayram etdikləri bu 
əziz gündə deyib-gülür, şənlənir, sevdiyi adamlara qonaq 
gedir, hədiyyələr verirlər. Küçələrdə, mənzillərdə yolkalar 
bəzədilir, uşaqların səbirsizliklə gözlədikləri Şaxta baba 
və Qar qız evlərin əziz qonaqlarına çevrilirlər. 

Yeni il əsrlərdən bəri Azərbaycan xalqının da əziz 
bayramlarından biridir. Soydaşlarımız bu bayrama hər 
dəfə böyük şövqlə hazırlaşır, həvəslə bayram süfrələri 
açırlar. Açığını desək, artıq insanlarımızın əsl bayram 
əhval-ruhiyyəsini yaşamaları üçün ölkədə lazımi şərait 
yaradılıb.  Çox fərəhləndirici haldır ki, bu il  Azərbaycanın 
dövlət müstəqilliyini bərpa etməsinin 27-ci ili tamam 
oldu. Yola saldığımız son illər ölkəmizin tarixində ciddi 
sosial-iqtisadi və mədəni uğurlarla yadda qalıb. İstər 
Azərbaycanın paytaxtında, istərsə də regionlarda bir çox 
iri infrastruktur layihələri, Bakı şəhəri və regionlarımızın 
inkişafı ilə bağlı böyük proqramlar icra olunub və qarşı-
dakı illərdə də bu istiqamətdə işlər davam etdiriləcək. 

Rusiyalı astroloqlar 2019-cu ilin bürcləri ilə bağlı 
proqnoz hazırlayıblar. Həmin proqnozu təqdim  
edirik:

QOÇ
Maddi həyatlarında inkişaf 

olacaq, qarşılarında müxtəlif 
qapılar açılacaq. Onların karye-
raları üçün mühüm dəyişikliklər 
gözlənilir, xarici ölkələrə səfər 
edə, arzu etdikləri şəxslərlə yeni 
əlaqələr qura bilərlər.

BUĞA
2019-cu il Buğa bürcü üçün 

dəyişiklik ili olacaq. Maddi 
məsələlərə diqqət etməsi lazım-
dır, çünki bu dəyişiklikdə pula 
ehtiyacı olacaq.

ƏKİZLƏR
Əkizlər üçün 2019 bəzi 

problemlərin növbəti illərə saxla-
nacağı bir il ola bilər, amma mad-
di qazanclar əldə etmək imkanları 
artacaq. 

XƏRÇƏNG
Sağlamlıq və iş məsələlərində 

çox gözəl bir il keçirəcəklər. Bu 
bürcdən olanlar, eyni zamanda, 
yeni dostlar qazana biləcəklər.

ŞİR
Karyera məsələsində 

dəyişikliklər və nailiyyətlər 
gözlənilir. Şirlərin ailə həyatı da 
2019-cu ildə maraqlı hadisələrlə 
zəngin olacaq.

QIZ
Qız bürcü üçün 2019-cu 

il təhsillə bağlı irəliləyişlərin 
yaşanacağı bir il ola bilər. Eyni 
zamanda, ailə münasibətlərində 
yaşanan bəzi problemlərin həlli 
üçün lazımi addımlar atılacaq.

TƏRƏZİ
Tərəzilər 2019-cu ildə çox 

yaxşı ünsiyyət quracaqlar. Bəzi 
dəyişikliklər ola bilər, bunun üçün 
pula ehtiyacları olacaq. İndidən 
təcrübə toplamaları onların 
xeyrinə olar.

ƏQRƏB
Əqrəb bürcünün həyatındakı 

problemlər 2019-cu ildə həll 
edilməyə başlayacaq. Maddi 
cəhətdən daha yaxşı təmin olu-
nacaqlar. 

OXATAN
Həm iş həyatındakı şərtlər, 

həm də sağlamlıq məsələlərində 
oxatanların diqqətli olması lazım 
olacaq. Karyera məsələlərində 
şansları çox yüksəkdir. Yaxşı 
istifadə etsələr, 2019 onlar üçün 
ən yaxşı il olacaq.

OĞLAQ
Bəzi məsələlərdə özlərini 

tarazlaşdırmaları lazımdır. 
Çətinlikləri başa çatacaq. Dal-
ğavari bir dövr yaşayacaqlar. 
Bəzi aylarda şansları çox yüksək 
olacaq.

DOLÇA
2019-cu il Dolça bürcü üçün 

əsasən uğurlu olacaq, ailə-sevgi 
məsələlərində bir qədər çətinlik 
yarana bilər. Amma şanslı ol-
duqları dövrlərdən yaxşı istifadə 
etsələr, gözəl bir il keçirə bilərlər.

BALIQLAR
2019-cu il bu bürc altında 

doğulanlar üçün də kifayət qədər 
fürsətlərlə dolu olacaq. Karyera-
da yüksəliş mümkündür. 

Bu il bürcləri nə gözləyir? 

Əziz həmvətənlər, bayramınız mübarək olsun!

Dünya azərbaycanlılarına aydın 
səma və səadət arzulayıram!


